
SREDNJOBOSANSKI KANTON/KANTON SREDIŠNJA BOSNA

KANTONALNI SUD NOVI TRAVNIK

Broj: 06 0 K 000003 07 K

Novi Travnik, 14.01.2008.godine

U IME FEDERACIJE BOSNE I HERCEGOVINE !
Kantonalni sud u Novom Travniku, u vijeću sastavljenom od sudaca Darmina Avdić kao predsjednika vijeća, Dunke Begić i Slavka Marić kao članova vijeća, uz sudjelovanje Mironije Jozak kao zapisničara, u krivičnom predmetu protiv optuženog Marković Mate zbog krivičnog djela ubistva u pokušaju iz člana 166. stav 1. u vezi sa članom 28. KZ F BiH, optuženog po optužnici Kantonalnog tužilaštva Travnik broj Kt-640/05 od 12.07.2007.godine, nakon održanog usmenog i javnog glavnog pretresa u prisustvu optuženog, njegov branioca Slišković Vlade advokata iz Kiseljaka, oštećenog Marković Marijana i kantonalnog tužitelja Ljube Tokića, donio je i dana 14.01.2008.godine javno objavio slijedeću 

P R E S U D U

Optuženi:



MARKOVIĆ MATO, sin Kate Marković, rođen 28.03.1969. godine u Fojnici, nastanjen u selu Bakovička Citonja općina Fojnica, po narodnosti Hrvat, državljanin BiH, radnik bez zaposlenja, slabog imovnog stanja, pismen sa završenom osnovnom školom, oženjen u vanbračnoj zajednici, bez djece, ranije ne osuđivan, nalazi se na slobodi,

K R I V   J E

Što je:



Dana 14.02.2005.godine oko 19,00 sati u svojoj obiteljskoj kući u mjestu Bakovička Citonja, općina Fojnica pokušao lišiti života oštećenog Marković Marijana prekoračivši granice prijeko potrebne odbrane da od sebe odbije istodobni protupravni napada oštećenog koji je u pomenutoj kući prvo vrijeđao majku optuženog nazivajući je „kurvom“ i vanbračnu suprugu optuženog psujući joj „čaču“ i „rahmetli dedu“, a zatim i prijetio da će ih pobiti puškom nakon čega je izišao iz kuće, uzeo toljagu i uz pomoć iste razvalio zaključana ulazna vrata kuće, a potom i sobe u kojoj se nalazio optuženi nastavljajući napad na istog predhodno odbacivši toljagu, nakon čega je optuženi iz ostave uzeo sjekiru i oštećenog dva puta udario tupim dijelom sjekire – ušicama u predjelu glave, svjestan da na taj način oštećenog može usmrtiti i pristajući na takvu posljedicu, uslijed čega je oštećeni zadobio tešku tjelesnu povredu u vidu rana-sjekotina tjemenog, čeonog i jagodičnog dijela glave sa izlijevom krvi u ispod tvrde moždanice,



Čime je počinio krivično djelo ubistva u pokušaju iz člana 166. stav 1. u vezi sa članom 28. stav 1. i članom 26. stav 3. KZ F BIH,



Pa ga sud primjenom istih zakonskih propisa uz primjenu člana 51. stav 1. tačka b) KZ F BiH

O S U Đ U J E

NA KAZNU ZATVORA U TRAJANJU OD 1 (JEDNE) GODINE.

Primjenom člana 78. stav 1. KZ F BiH  optuženom se izriče mjera sigurnosti oduzimanja predmeta tako što se od istog trajno oduzima sjekira težine oko 1 kg i dužine oko 60  cm sa utisnutim brojem 100 na metalnom dijelu i istovremeno određuje da se ista ima uništiti.

Primjenom člana 202. stav 4. ZKP F BiH optuženi se u potpunosti oslobađa obaveze naknade troškova krivičnog postupka i isti padaju na teret budžetskih sredstava.

Na osnovu člana 212. stav 3. ZKP F BiH oštećeni Marković Marijan sa imovinsko-pravnim zahtjevom u cijelosti se upućuje na parnični postupak.

 ZAPISNIČAR




      PREDSJEDNIK VIJEĆA 








                   SUDIJA

Mironija Jozak




               Darmin Avdić

